
La Xunta pola Defensa de la Llingua Asturiana (XDLA) quier mostrar el so contentu pola puesta en marcha d'ufiertes nueves de televisión local n'Asturies. Too esto significa fuelgos pal sector audiovisual d'esti país y un ameyoramientu de la ufierta televisiva, que nel casu asturianu nun significó una proximidá mayor col espectador. Y ye que, como pue comprobase al calcar el botón del mandu a distancia, l'axudicación de llicencies de TDT a nivel autonómicu y local foi un desastre y nos últimos años hubo un apagón cuasi total na ufierta de televisión privada asturiana. Agora queremos recordar a los responsables d'estos proyectos nuevos que pa qu'estes ufiertes se consoliden y tengan éxitu ente los espectadores -pa que la televisión local se convierta nun referente pa la ciudadanía- tienen qu'ufrir lo que nun puen ver nes televisiones d'ámbitu estatal. Por eso, ye necesario que d'una vez por toes la televisión local faiga un apueste por formatos nuevos, espacios culturales y programación en llingua asturiana. 

Y ye qu'actualmente, de les más de 30 canales que podemos ver nes nuestres cases, l’idioma propiu namás ta presente en dos: TPA y Canal 10 de Xixón, con una presencia que suma unes cinco hores selmanales. Una cifra que supón que, del total de programes que podemos ver, namás el 0,5% ta en llingua asturiana. Hai que recordar programes como Caminos y rondes, que s'emitió más d'una década nuna televisión local de Xixón y que llegó a tar perriba del 20% d'audiencia, o los infantiles El faru d'Iyán o La tele de los escolinos, que tovía perduren na memoria de munchos asturianos. Nin falar yá de la ufierta (escasa) d'espacios nel nuestru idioma en TPA, con programes como Camín de cantares, Sones, Cantadera, La bolera, Güelos o les esperiencies de doblaxes al asturianu, que siempre tán na llista de los espacios más vistos na cadena. 

Too esto muestra que l'espectador, cuando sintoniza una televisión que se llama asturiana, lo que ta buscando nun ye programes de contactos, teletienda, pornografía, espacios de futuroloxía o emisiones en cadena dende Madrid; busca sentise reflexáu na pantalla. Por eso nun hai nada meyor pa topar sinerxies cola audiencia que la emisión de productos n'asturianu. Ye dalgo que va valir pa contactar col espectador, pa dar una imaxe de cadena de proximidá, pa diferenciase del restu de la ufierta y, a la fin, pa xustificar que l'audiencia sintonice una canal que va tener una ufierta de programación muncho más pequeña y modesta -dalgo que nun tien que significar menos dignidá y menos calidá- que les televisiones qu'emiten dende Madrid. 

Por eso, la XDLA quier solicita-y que la so canal faiga un apueste decidíu y seriu pola emisión nel nuestru idioma; que sía dalgo que nun dependa namás de lo que duren les subvenciones del Gobiernu asturianu pa la promoción del asturianu nos medios de comunicación. Esto nun va suponer nengún costu añadíu y podemos asegura-y que va xenerar una imaxe positiva hacia l'espectador y hacia los mesmos anunciantes. Y ye que la llingua y la identidá cultural van permitir descubrir valores diferenciales de pluralidá y riqueza.


